
Episode 23
Mga Milagro, Mga Dilà Daw Mga Propeta

Likuon
Na iglikuon taw anay sa nangatun-an taw daw minagi ha pagtuon taw.
Natun-an taw ha nabatbatan on sa mga Judio daw sa mga Samarianhon, sibù hu han-ay ha intugun ki Jesus duun ku mga apostoles.
Daw natun-an taw daan ha nakagpuunà on sa pagbatbatà hu mga Hentil, pinaagi hu pagbatbat ki Felipe hu yunuko daw hu pagbatbat ki Pedro hu pamilya ki Cornelio, daw dayun nabatbatan pa gayod sa mga Hentil diyà ta banuwa ha Antioquia.
Daw natun-an taw ha nagbinuligà si Bernabe daw si Saulo hu pag-agak hu bag-u ha mga nangaluwas diyà ta Antioquia.

Dayun natun-an taw ha pinahimatayan ki Harì Herodes si apostol Santiago pinaagi hu kalis, daw nababayà tai sa mga Judio aman dinakop din pa gayod si apostol Pedro, ba impagawas hu anghel si Pedro ta prisuhan.
Daw su hurà on kaahà si Pedro, pinahimatayan ki Herodes sa 16 ha buuk ha mga sundalu ha naasayinan hu pagbantay ta kandin.
Dayun natun-an taw ha inikagihan hu mga taga-Sidon daw hu taga-Tiro si Herodes ha magbabayà, daw tungud ha hurà supak si Herodes tai ha inikagi hu mga taga-Sidon daw hu taga-Tiro, impakaon hu Magbabayà si Herodes hu mga ulud tagù hu lalima ha anlaw, daw human minatay si Herodes.
Iyan sa Magbabayà sa nagbalos hu alan ha mga madaot ha binuhat ki Herodes duun ku iglesia.

Dayun sa katapusan ha natun-an taw daw minagi ha episode, su maponga on hai alan mahitabù, daw su matay on si Herodes, minulì si Bernabe daw si Saulo ta Antioquia puun ta Jerusalem daw dinuma dan si Juan Marcos ha batà ki Maria, daw ig-agaw daan ki Bernabe.[footnoteRef:2] [2:  Colosas 4:10] 

Daw sai si Juan Marcos, iyan sa ginamit hu Magbabayà hu pagsulat hu bahin hu Biblia ha nginaranan hu Marcos.

Na imantu ha episode, magdalikyat kiw anay hu dugang ha pagtuon mahitongod hu mga milagro, mga dilà daw mga propeta.

Mga Milagro
Na mahitongod hu mga milagro daw hu mga kabolongan ha timaan, natun-an taw sa mahitongod hu mga aradagi gayod ha mga dalu ha pinaulian pinaagi kay Pedro. Ganì, sa alan ha nangadaluhan, ha bà dà nalambungi hu alung ki Pedro, nangaulian man sidan alan. ALAN! Binanhaw ganì ki Pedro sa sabuwa ha sulud ha bahi ha minatay, ha nginaranan hu Tabita.[footnoteRef:3] [3:  Mga Buhat 5:15-16; 9:40-41] 

Na imantu ha panahun taw, hurà gayod utaw ha amin din gasa ha makaulì hu mga dalu ha angay ta ki Pedro.
Ku amin tag-ikagi ha diyà ta kandin sa gasa hu pag-ulì hu mga tagkadaluhan, aminon din ngaay paulian sa mga pasyinti ta hospital daw mapamatud-an sa tag-ikagihon din. Ba hurà man utaw ha angay taan imantu.
Mismu say Pedro nagpasabut ha amin katamanan hu mga milagro, ta su maamul-amul sidan alan ha mga tumutuu, su maponga dakopa daw bahadi si Pedro daw si Juan, nagdongan sidan hu pag-ampù daw nahisgutan dan sa mahitongod tai. Basahon taw hai ha mga birsikulu.

Mga palagbatbat - Iiksplikar hai ha mga birsikulu ku kamulu tagbasahon.
Mga Buhat 4:29-30
29 “Daw imantu Ginoo panumbalinga nu sa impangbahad dan daw tuguti nu sa mga ulipon nu ha makadayun hu pagbatbatà hu lalang nu duma hu alan ha kagkabalaw, 30 mintras ha sa alima nu, tigkawà nu para hu pagpang-ulì daw para hu pagpangbuhat hu milagroso ha mga timaan daw mga kabolongan pinaagi hu ngaran hu balaan ha suluguon nu ha si Jesus.”

Sa atù pa mga sulud, sa lalang ha mintras, tagpasabut ta kanyu ha amin katamanan hu gasa hu pag-ulì hu mga tagkadaluhan. Hadì ka gayod makapaulì hu mga pigkot, hu mga buta, hu mga bongol, hu mga naistroke, ku malambungan sidan hu alung nu, ta saan ha gasa, naponga on man.
Ginamit hu Magbabayà sa mga milagro duun hu panahun ha bag-u pa sa iglesia.
Hinuun, usahay tagmilagrohan kiw hu Magbabayà daw tagpaulian din sa mga dalu taw. Ba naponga on sa ting-milagro ha angay hu panahun hu anay ha mga naluwas, aman hadì kiw tagdahom ha maulian sa alan ha mga dalu taw ha angay hu nahitabù din taan ha panahuna.   

Mga Dilà Daw Mga Propeta
Na sa mga dilà ha in-ila hu Magbabayà duun hu mga tumutuu duun hu anlaw hu Pentecostes, daw in-ila din ta kay Cornelio su tumuu sidan ta ki Jesus, matuud man ha mga inikagihan ha naikagi dan bisan ku hurà sidan sukad makatuon taan ha mga inikagihan.
Daw sa puun hu lahì-lahì ha mga nasud, ha nangakapaliman hu imbatbat hu mga naluwas pinaagi hu mga dilà, nakapaliman hu kaugalingon dan ha mga inikagihan, bisan ku lahì ha inikagihan sa ginamit ku mga nagbatbat. Aman ayuwà kabolongan hai ha gasa ha mga dilà.
Na imantu ha panahuna, sa mga tagmisyun, kinahanglan ha taghagò hu malugayad ha panahun para makatuon sidan hu inikagihan hu mga tagmisyunan dan.
Aman pinaagi tai, igkasabut taw ha saan ha gasa hu mga dilà, naawà on. Hadì on bà dà makabatbat sa palagbatbat, daw mapaliman hu mga utaw sa tigbatbat din hu kaugalingon dan ha inikagihan.
Hurà man mga misyuniru imantu ha tagsistigus ha inilahan taan ha gasa hu mga dilà, bisan ku ayuwà dan ngaay mapulusan.

Na duun hu duma ha mga iglesia ha impamula ki apostol Pablo, amin mga utaw ha nakaikagi hu mga dilà, sa atù pa, tiyaa ta kandan sa gasa hu mga dilà. Ba amin mga patakaran ha in-ila ki Pablo para hu mga utaw ha amin dan gasa hu mga dilà.
Daw sa sabuwa ha iglesia ha nag-ikagi hu mga dilà, iyan sa iglesia diyà ta Corinto, aman makabasa kiw hu mga tudlù hu Magbabayà mahitongod hu mga dilà, duun hu sulat ki Pablo payanaon hu mga sulud taw ta Corinto, ha nginaranan hu 1 Corinto.
Igbasa kiw anay hu duma ha mga tudlù ki Pablo ta kandan mahitongod hu mga dilà. Hadì taw hinuun maamin imantu sa alan ha mga tudlù mahitongod hu mga dilà, ba hu unahan, pongahon taw ku magtuon kiw hu 1 Corinto.
Mga palagbatbat - Iiksplikar hai ha mga birsikulu ku kamulu tagbasahon.
1 Corinto 14:27-28
27 Ku amin ig-ikagi hu sabuwa ha dilà, kinahanglan ha daruwa o tatolu dà sa igpaikagi ba hadì gayod subra hu tatolu, daw kinahanglan ha puli-puli hu pag-ikagi daw amin gayod sabuwa ha maghubad. 28 Ba ku hurà pakahubad duun, kinahanglan ha maghagtong dà gayod duun hu amul-amul daw duun dà mag-ikagi hu kaugalingon din daw duun hu Magbabayà.

Sa atù pa, inikagihan sa mga sulud taw ta Corinto ha ku amin igkabayà ig-ikagi hu mga dilà duun hu panahun ha tag-amul-amul sa mga naluwas, mahimu man ba taman dà hu tatolu ha buuk ha mga utaw sa igtugutan hu pag-ikagi. Hadì gayod subra hu tatolu.
Daw hadì igkahimu ha magdongan sidan hu pag-ikagi, ba puli-puli dà sidan, para mapaliman hu insaktu. Ku alan magdongan maggamit hu mga dilà, na magubut dà hinuun sa amul-amul hu mga naluwas daw konà mapuslanon.
Daw kinahanglan ha amin taghubad hu inikagi dan ha mga dilà, ba ku hurà duun pakahubad, na hadì igkahimu ha gamiton sa mga dilà duun hu amul-amul, kinahanglan ha maghagtong dà sidan.
Na amin pa sabuwa ha ispirituhanon ha gasa ha iyan sa gasa ha “pakahubad hu mga dilà”[footnoteRef:4], bisan ku hurà din katun-i haan ha inikagihan. Aman ku amin tag-ikagi hu mga dilà, kinahanglan ha ighubadon para masabut hu alan, daw ku hurà taghubad, na bawal sa pag-ikagi hu mga dilà. [4:  1 Corinto 12:10] 

Magbasa kiw pa mahitongod hu gugma, mga dilà daw pagpropesiya.

Mga palagbatbat - Iiksplikar hai ha mga birsikulu ku kamulu tagbasahon.
1 Corinto 13:1-13
1 Ku tag-ikagi a hu mga dilà hu mga utaw daw hu mga anghel ba hurà ku gugma, na pakaangay a dà hu sabuwa ha magusà ha agung o piyang-piyang ha taglalatingkik.
2 Daw ku amin ku gasa ha pakapropesiya daw pakasabut a hu alan ha mga hinolos daw hu alan ha katun-anan, daw ku amin ku hingpit ha pagtuu ha pakapabalhin ganì hu mga buntud ba hurà ku gugma, na hurà ku man pulus.
3 Daw ku ipang-ila ku sa alan ha katigayunan ku daw ku ibayang ku sa lawa ku para igsunugon ba hurà ku gugma, hadì hai pakapaginansya kanak.
4 Na, sa gugma 
mainantuson,
mahid-uhid-uwon daw 
konà masinahon. Sa gugma 
hadì taghinambug, 
hadì tagpalangkaw 5 daw 
konà bastus. Sa gugma 
hadì tagpatuman hu kandin dà ha kabayà, 
konà ulitan daw 
konà madinomtanon. 6 Sa gugma 
hadì tagkababayà hu mga madaot ha buhat ba 
tagkababayaay hinuun hu kamatuuran. 
7 Sa gugma tag-antus hu alan, 
tagtuu hu alan, 
taglaum hu alan daw 
taglawang hu alan.
8 Sa gugma hadì igkapangkus, 
ba sa mga pagpropesiya mangahanaw dà daw 
mangaondà daan sa pag-ikagi hu mga dilà,
daw mangahanaw dà daan sa katun-anan.
9 Ta sa katun-anan taw daw sa pagpropesiya taw, konà kumplitu, 10 ba ku makauma on sa hingpit, malaag on sa konà kumplitu.
11 Su batà a pa, sa inikagihan ku angay hu batà, sa sinabut ku angay hu batà daw sa hinonà-honaan ku angay hu batà. Ba su mahamtung ad on, inondaan ku sa pamaagi ha binatà.
12 Ta imantu, hanap sa pag-ahà taw duun hu ispiyu, ba din taan maklaru taw on hu hinarung gayod. Imantu nangka-bahin pa sa natun-an ku ba din taan masabut ku sa alan ha angay hu nasabut hu Magbabayà sa alan mahitongod kanak.
13 Aman iman tagpabilin hai sa tatolu: sa pagtuu, sa paglaum daw sa gugma, ba sa pinaka-labaw tai, iyan sa gugma.

Basin sa duma ha mga sulud diyà ta Corinto, nakatuu ha puun hu alan ha mga ispirituhanon ha mga gasa, iyan labaw sa gasa hu mga dilà. Aman madakol sidan sa tag-iikagi hu mga dilà duun hu amul-amul dan, taman ha nakaila hu prublima.
Iyan hinongdan ha tinudluan sidan ki Pablo duun hu 1 Corinto mahitongod hu mga dilà, daw binalaudan din sidan ha ku ugaling gamiton dan sa gasa hu mga dilà duun hu amul-amul, taman dà hu tatolu ha buuk kandan sa igkahimu ha tag-ikagi, hadì igkahimu ha tagdongan sidan hu pag-ikagi hu mga dilà, daw kinahanglan pa gayod ha taghubadon sa tig-ikagi dan.
Daw tinudluan sidan pandayà ki Pablo dini ta 1 Corinto kapitulu 13, ha mas labaw sa gugma dì ku gasa hu mga dilà daw hu duma ha mga gasa ha tag-apason dan. Sa atù pa, sa buut igpasabut ki Pablo, mas maayad ku iyan dan hinuun tag-apason sa gugma.

Ganì, bisan ku makaikagi sidan hu mga dilà, ba ku hurà dan gugma, na hurà pulus hu gasa dan ha mga dilà.
Ku hurà dan gugma daw makaikagi sidan hu mga dilà, bisan ku pakaikagi sidan hu mga inikagihan hu mga anghel, na pakaangay dà sidan hu agung ha taggusaay ha yabag sa lagong din.
Daw bisan sa gasa hu pagka-propeta, ku amin pakapropesiya daw pakasabut hu mga hinolos daw diyà ta kandin sa adagi ha katun-anan, ba ku hurà din gugma, na hurà man pulus hu pagpropesiya din.
Daw bisan ku iila hu utaw sa alan ha katigayunan din daw ku iila din sa lawa din para himatayan para ta ki Jesus, ba ku hurà din gugma, na hurà din maginansya taan alan ha mga binuhat din.

Daw dayun, tinudluan sidan ki Pablo ku inu sa gugma, daw sa 1 Corinto kapitulu 13, iyan sa pinaka-kilala ha kapitulu duun hu tibuuk ha Biblia mahitongod hu GUGMA.
Daw sai ha gugma ha taghisgutan ki Pablo, langitnon man ha gugma ha daw dà igkakanit ku taghipanaw kiw duma ta ki Jesus, daw iyan mismu si Jesus sa taghigugma pinaagi hu kanyu ha mga kinabuhì.
Sa kinahanglanon taw ha gugma, iyan sa gugma ha mainantuson, taghigugma bisan ku hadì balosan higugmaon. Sa matuud ha gugma, hadì man tagsurindir hu paghigugma.
Sa matuud ha gugma, mahid-uhid-uwon, bisan ku tagpasakitaan mahid-uwon gihapun, daw hadì tagkababayà ku amin malogon ha mahitabù duun hu isigka-utaw din.
Sa matuud ha gugma, tagkababayà ku panalanginan sa isigka-utaw din daw hadì igkasina hu mga butang o kahimtang hu duma.
Sa matuud ha gugma, sa langitnon ha gugma ha puun hu Magbabayà, na hadì tagpanghinambug daw hadì tagpalangkaw ba nasì tagpababà. Konà ongot sa gahinawa din hu kaugalingon din dà.
Sa langitnon ha gugma, hadì man tagbinastus.
Sa langitnon ha gugma, hadì tagpatuman hu kandin dà ha kabayà, ba tagpagiya ku inu sa kabayà hu Magbabayà daw iyan din tagtumanon, bisan ku supak hu kaugalingon din ngaay ha kabayà.
Sa langitnon ha gugma, hadì tagdomot ba nasì din tagbuligan sa nagbuhat ta kandin hu madaot. Tagpanason din sa mga domot puun hu gahinawa din, daw hadì igkaulit ba mainantuson hinuun daw malinawangon.
Sa langitnon ha gugma, tagbansayà hu kaugalingon din hu hadì pagbuhat hu madaot, daw tigpabarug din sa kamatuuran duun hu kinabuhì din.
Tag-antus sa langitnon ha gugma ha angay hu pag-antusa ki Jesus hu alan, su dini pa ta kalibutan. Sai ha gugma, iyan sa angayan taw tag-apason mga sulud.
Sa langitnon ha gugma, hadì igkaamin sa pagtuu din daw sa paglaum din para hu isigka-utaw din. Bisan sa isigka-utaw din ha ayuwà tagkabagsakà, hadì igbutawan duun sa gugma, tagtuuhà gihapun ha basin amin mabuhat hu Magbabayà duun hu kinabuhì din. Taglaumà gihapun daw taglawangà sa gugma, bisan ku anubà ku hurà igkalauman daw bà ku impusibli ha malawang.
Sa langitnon ha gugma hurà din kapangkusan.

Sa pinaka-tumung tai ha intudlù ki Pablo duun hu mga taga-Corinto, iyan sa hadì dan ipaongot duun hu mga gahinawa dan sa mga milagro, sa mga dilà daw sa pagka-propeta, ba iyan dan hinuun ipaongot duun hu mga gahinawa dan sa gugma.
Imbà man? Ta mangahanaw dà sa pagpropesiya.
Daw mangaondà daan sa mga dilà.
Ta ku makauma on sa hingpit, malaag on sa konà kumplitu.[footnoteRef:5] [5:  1 Corinto 13:8-10] 

Na inu gaid sa buut igpasabut tai ha inikagi ha hingpit? Iyan man sa balaan ha lalang ki Ginoo, sa Biblia, sa bantugan ha kasulatan ha tagsaligan taw daw tagtuuhan. Ku makauma hai sa hingpit, malaag on sa konà kumplitu, ha sa atù pa, sa mga dilà, sa pagpropesiya daw sa mga milagro pa gayod. Iyan dà magpabilin dini ta kanyu sa kumplitu ha lalang ki Ginoo.
Iyan hinongdan mga sulud, ha nalaag on sa mga milagro, sa mga dilà daw sa mga pagpropesiya, ta kumplitu on daw hingpit sa lalang ki Ginoo ha impasulat din.
Tigbarug taw dà sa langitnon ha gugma ha mas maayad daw pinaka-labaw dì hu bisan inu pa ha ispirituhanon ha gasa. Sa gugma labaw man hu alan.

Daw amin sumbingay ha ginamit ki Pablo hu pag-iksplikar mahitongod hu mga ispirituhanon ha mga gasa ha nalaag on. Pinaagi hu sumbingay, inangay din hu panahun ha batà pa, ha sa inikagihan din angay hu batà, daw sa hinonà-honà din, angay hu batà. Ba su mahamtung on, inondaan din sa pamaagi ha binatà.
Daw nagprangka si Pablo ha nalaag sa duma daw nagpabilin dà sa pagtuu, sa paglaum daw sa gugma, ba sa gugma iyan sa pinaka-labaw.
Mga sulud, ku makapabarug taw sa gugma duun hu mga kinabuhì taw, ayuwà kiw gayod makatubù duun ki Jesus daw mapulusaan ki Jesus sa kinabuhì taw.

Na tiini pa, amin mga utaw ha insaktu gayod sa pagtuu dan mahitongod ta ki Jesus daw nasabut dan pandayà sa alan ha binuhat ki Jesus para maluwas kiw, ba sayop sa pagtuu dan mahitongod hu mga ispirituhanon ha mga gasa.
Daw bisan ku igkabasa dan duun hu Biblia ha hurà on imantu mga milagro ha angay hu binuhat kay Pedro, tagtuu gihapun sidan ha amin.
Daw bisan ku makabasa sidan mahitongod hu pagkalaag on hu mga dilà daw hu pagpropesiya, tagtuu gihapun sidan ha amin.
Aman ku amin nu mauma ha sulud ha angay tai, higugmaa nu gihapun hu langitnon ha gugma, ba hadì ka magpaawit hu sayop ha duktrina-duktrina din.

Homework:
Palihug mga sulud, basaha yu hu pinamilya sa tibuuk kapitulu 13 hu 1 Corinto.

